
					यह पृष्ठ जाँच लिया गया है।
५९६
सम्पूर्ण गांधी वाङ्मय



इस शपय बँधे हैं कि वे अमुक शर्तोंपर ही आयोगको स्वीकार करेंगे। फिलहाल यही स्थिति है। इस बीच सर बेंजामिन रॉबसन १ जनवरीको दक्षिण आफ्रिका के लिए रवाना हो रहे हैं। चूँकि यह आवश्यक है कि देश श्री गांधीकी स्थितिको ठीकसे समझ ले इसलिए मैंने उनसे उस स्थितिके सम्बन्ध में तार द्वारा एक पूरा वक्तव्य प्रकाशनार्थं भेजनेको कहा। यह वक्तव्य, जिसमें उनके कुछ पहलेके तार भी शामिल हैं, इस प्रकार है:

श्री गांधी कहते हैं: आयोगको सिफारिशपर हम बिना किसी शर्तके १८ तारीखको रिहा कर दिये
गये। रिहाईके समय हमें यह नहीं बताया गया कि हमें क्यों रिहा किया जा रहा है। यह सच नहीं है
कि रिहा होनेके बाद हम मन्त्रियोंसे मिलने प्रिटोरिया गये। श्री एसेलेन और कर्नल वाइली भारतीयोंके प्रति
जो भावना रखते हैं उसे जानते हुए हमारे लिए यह नामुमकिन है कि हम तीव्रतासे यह महसूस न करें
कि आयोग हमारे साथ सच्चा न्याय करनेके लिए नियुक्त नहीं किया गया है। बल्कि यह [दक्षिण
आफ्रिकाकी सरकारके ] मनपसन्द व्यक्तियोंसे युक्त एक ऐसी परिषद् है जिसका उद्देश्य इंग्लैंड और
भारत सरकार तथा जनताकी आँखोंमें धूल झोंकना है। अध्यक्षकी ईमानदारी और निष्पक्षता असंदिग्ध
है; किन्तु, श्री एसेलेन और कर्नल वाइली तो आम तौरपर उन्हीं लोगोंके रूपमें जाने-माने हुए हैं,
जो दक्षिण आफ्रिकाके भारतीयोंके प्रबल और उग्रतम विरोधी हैं। श्री एसेलेनने अनेक अवसरोंपर
सार्वजनिक मँचोंसे जोरदार शब्दों में एशियाश्यों के विरुद्ध विचार व्यक्त किये हैं, और संघके मन्त्रियोंसे
उनका इतना घनिष्ठ राजनीतिक सम्बन्ध है कि यहाँ उन्हें पूरी तरहसे मंत्रालयका एक गैर-सरकारी सदस्य
ही माना जा रहा है । अभी हाल ही में उन्होंने निजी तौरपर संघ-संसदके एक सदस्य श्री मेलरके सामने
भारतीयों के विरुद्ध बढ़े तीव्र विचार व्यक्त किये थे, और श्री मेलरने सार्वजनिक रूपसे उनकी नियुक्तिका
विरोध किया है । कर्नल वाइली गत बीस वर्षोंसे अधिक समयसे नेटालमें हमारे अत्यन्त कट्टर विरोधी रहे
हैं। सन् १८९६ में हो उन्होंने दो जहाजोंमें डर्बन आनेवाले भारतीयोंके वहाँ उतरनेके विरुद्ध प्रदर्शन
करनेवाली एक भीड़का नेतृत्व किया था। उन्होंने एक सार्वजनिक सभा में कहा कि इन जहाजोंको भारतीयों
सहित डुबा देना चाहिए और एक दूसरे वक्ताके इस कथनकी प्रशंसा करते हुए कि वह भारतीयोंपर एक
गोली चलानेके लिए खुशी-खुशी अपनी एक महीनेकी तनख्वाह दे देगा, पूछा कि आप लोगोंमें से कितने
लोग इन्हीं शर्तोंपर इसी प्रकार अपना एक महीनेका वेतन दे देनेको तैयार हैं। और तबसे आजतक वे
बराबर हमारे शत्रु रहे हैं। इसके अतिरिक्त वे प्रतिरक्षा सेनाके कर्नल हैं, जिसके कार्य-कलाप जाँचका
विषय है, वे अनेक जमींदारोंके कानूनी सलाहकार भी हैं और मौजूदा आन्दोलनके दरम्यान उन्होंने साफ-
साफ कहा है कि तीन पौंडी करको रद नहीं करना चाहिए । आयोग केवल न्यायिक ही नहीं राजनीतिक
भी है, और वह मात्र दुर्व्यवहारके मामलोंकी जाँच ही नहीं करेगा, बल्कि भावी नीतिकी भी सिफारिश
करेगा। किन्तु यह असम्भव है कि अध्यक्ष नीतिके सम्बन्धमें अपने साथियों के विचारोंपर नियन्त्रण रख
सकेंगे। हमारी शिकायतोंकी जाँच करनेके लिए सर्वश्री एसेलेन और वाइलीको नियुक्त करना और
उनकी नियुक्तिपर हमारे विरोधोंको उनकी निष्पक्षतापर अनावश्यक आक्षेप बताकर हमें बदनाम करना
जळेपर नमक छिड़कना है । दक्षिण आफ्रिकाके लगभग सभी समाचार पत्र आयोगमें और भी सदस्योंको
शामिल करनेके हमारे सुझावोंका औचित्य स्वीकार करते हैं, और कई प्रभावशाली पादरी तथा अन्य
यूरोपीय मित्र वर्तमान गतिरोधको दूर करके हमें न्याय दिलानेका प्रयत्न कर रहे हैं। यदि बात
सिर्फ कोई लगाने, सैनिकोंकी कार्रवाइयों तथा अन्य दुर्व्यवहारोंके आरोपोंकी जाँच तक ही सीमित होती
तो हम मात्र विलियम सॉलोमनके सामने गवाहियाँ देनेको तैयार हो जाते, किन्तु इस जाँचमें तो हमारी
शिकायतोंकी जाँच भी शामिल है। हमारी रिहाईसे पूर्व सारे दक्षिण आफ्रिकामें सभी भारतीय केन्द्रोंमें
सार्वजनिक सभाएँ की गई, जिनमें आयोगके सदस्योंके विरुद्ध जोरदार विरोध प्रकट किया गया और
सर्वश्री एसेलेन और वाइलीके कुप्रभावको प्रति-संतुलित करनेके लिए इस्त्राइनर और न्यायमूर्ति रोज-इन्स की

